
        
            
                
            
        

    
	БОЛД САМБУУ ХОЁР 

	 


1. Хайлст гүвээ

	Асар уудам биш бяцхан хөндий хэд хэдэн жилийн зуслан газар бололтой, өвс нь намхан бөгөөд залуу идрийн байдал огтгүй, хөндийн баруун талаар бяцхан гүвээ өмнө зүг зурайсны ар гэзэгт «ганц хайлс мод салхины аясаар эрвэн сэрвэн найгана. Хөндийн дундуур нарийхан суваг зурайх боловч саядаа ус байсан шинж ер үгүй, харин түүний эхэнд нэг хэсэг шар элс үзэгдэх нь магад худаг байгаа бололтой. Тэрхүү элсний зүүн дэнж дээгүүр бүдэг нарийхан зам баруун өмнө зүг явсаар замхарсан бөгөөд түүний зүүн талын шовх оройтой бяцхан довцгийн бэлд буддын шашны нэгэн багахан хийд харагдана. Энэ хийдийн төв дунд их бага хоёр сүм зэрэгцэн байх бөгөөд олон оны турш ус салхинд идэгдэж зэвхийрсэн дээврүүд нь алтны өнгийг бүдэг санагдуулна.

	Энэхүү хоёр сүмийн ар өвөр, зүүн баруун дөрвөн зүгт их бага эвдэрхий, бүтэн, зүйл бүрийн шавар чулуун хашаа хэрэм нэлээд олон бөгөөд тэдгээрийн дундаас шингэн хөх утаа алгуурхнаар суунаглан боргино. Хийдийн хойно байгаа довцгийн дээр өрөөсөн өнцгөөс бага зэрэг хэмхрэн унасан бяцхан суварга байна. Түүний оройд зэвхийрсэн даавуунууд намилзан навсганан хийснэ. Ер хийдийн орчин тойронд нам гүм, чимээ аниргүй, хааяа нэг хоёр лам хүн орхимжоо намилзуулж толгой нүцгэн явах үзэгдэвч удалгүй далд орно.

	Хийдээс зүүн хойш элдэв зүйлийн хог новш, яс үс овоолгоотой байна. Үүний эзэд нь сагсгар үст хэдэн том ноход ажээ. Эдгээрийн зарим нь сунан хэвтэж яс хэмлэнэ. Зарим нь сүүлээ сөхөж дэмий хатирна. Хийдийн баруун тал дахь худгийн дэргэдүүр хашаа хорооны сүүдрээр хамуу өвчинд үс нь зулгарч, өл хоолгүйд гуринхадсан хав нохойнууд зарим нь хэвтэж ядан, зарим нь явж ядан чадалтай нь хоол эрж чадал муутай нь сүүдэр газрыг ч олж чадахгүй, наранд ил хэвтээд үхлээ хүлээн гасална. Их хогийн дээр нохойн хэрэглэх яс үс зэрэг зүйлүүд элбэг байвч, хэдэн том ноход эзэмшсэний тул гуринхадсан буурай хавуудад хувь үл хүртэлцэх учир дэмий л сүүлээ хөдөлгөж холхон зогсоно. Харин хойд талын нэгэн хашааны дээгүүр хэсэг яс унахад том нохдын зодоон үүсэж бархирах архирах нь хашаа хэрэмд цуурайтаж хүйтэн жихүүн сонстоно. Ер энэ хүү бяцхан хөндийд ус ч үгүй, өвс ч үгүй нохойн хэрүүлээс өөр чимээ ч үгүй, сэтгэлд зохист юу ч үгүй, хааяа бүдэг, нарийхан замаар шуудайтай юм тэгнэсэн морьтой хүн сажлан үзэгдэвч, удалгүй хоосон зам зурайн хоцрох бөгөөд хашаа хороо олон тул, алинд ч орсныг энгийн нэгэн жуулчин хэрхэн мэднэ.

	Үдийн наран өндөр дээрээс бууж өнчин хайлсны сүүдэр, хийдийн баруун өнцөгт тусахын хамт унтсанаас цочин сэрсэнтэй адил гэв гэнэт лан лан, дан дан, дан -аа-дан-дан дан-аа-дан хан хан, хан-аа хан, хан-аа хан гэж харанга гэдэг дохио хангинах нь тодхон бөгөөд чанга сонстоно. Гэвч өнчин Хайлст гүвээний цаагуур зугаалаар явсан хээрийн зэрлэг ан юу ч олж сонссонгүй тайван байгааг үзвэл харангын чимээ бяцхан хийдийн дундаас алслан гарч чадсангүй. Харангыг цохих мод нэг дахин далайгдаж төгсөөд, хангинах дуу нь цэлмэг агаарт төдхөн замхарч хоёр дахь дуу үргэлжлэх үесээр улбар шар орхимж хийсгэсэн лам нар хашаа тутмаас гарч, зарим нь шууд алхлан гол сүмд орно. Зарим нь хийдийн захад гараад, нэгэн хэсэг сууцгаана. Сууж байгаа ламын дэргэд бяцхан хав очихыг завдмагц, хэдийн манаанд зогссон сагсгар үстэй сахиул омогдон зандрах тул гуринхадсан хавын хувь дутаж, дэмий л сүүлээ хөдөлгөсөөр цаашаа одох нь гомдож гуньсан байдал илэрхий.

	Жаргаж бүхий нарны зурвас туяа Хайлст гүвээний ар оройд улааран гэрэлтэхэд гол сүмийн ганжир бүдгээр гялалзана. Наран шингэж харангын дуу намхарсан сацуу бүрээ бишгүүрийн дуу залган авч нижигнэв. 

	Хэдхэн мөчийн түрүүнд эзэнгүй хоосон болов уу гэж санагдсан энэ нэгэн газар хаанаас юу урган төрөв гэж өчүүхэн зуур цочин гайхалтай. Цан хэнгэрэг, бүрээ бишгүүрүүд аялга нийлүүлсний тул нэг үе нарийхан, нэг үе бүдүүн, заримдаа гэнэт тасалдаж нарийн бүдүүн эгшиг хослон заримдаа урт удаанаар жингэнэн шуугина.

	Үдшийн цагаан гэгээ замхарч шөнө бүрэг болохын хамт нэг хоёр зул гадаа асаж салхины аясаар сүүмэлзэнэ. Бүрээ бишгүүрийн дуу тасалдалгүй үргэлжлэх бөгөөд салхинд бүдэг бадаг ил тод болон харагдах зулын дүлийг дуурайсан мэт богино урт элдэв болж тасалдан сонстоно. 

	 

	
2. Гавж лам

	Үдшийн гэгээ хэдийн тасарч шөнө болсон тул хийдийн гудамжнууд нүх мэт харанхуй, хэн боловч сарны гэрлийг хүсэлтэй атал харанхуй сүүдрийн дундуур ямар нэгэн сандарсан амьтны цухалдан амьсгалах сонстоно. Өдий чинээн харанхуй шөнө хаанаас хаа зорьсон хэн юу болохыг олж мэдээсэй гэтэл нэгэн бяцхан хүүхэд хувинтай ус барьсаар хийдийн баруун хойно бүхий шавар хэрэмд оров. Магад худгаас ус авчирсан бололтой бөгөөд бачимдан алхлахыг үзвэл шөнийн гүн харанхуйгаас ихэд айжээ. Тэр хүүхэд хашаанд ормогц жижиг чулуунуудыг элсэнд шигтгэж зассан явган хүний зам дээгүүр алхалсаар дундах нэгэн гэрт оров. Энэ гэр бол гавж Лувсандандар гэдгийн гэр болох бөгөөд доторх байдлыг ажиглавал, хойморт бүхий шилэн нүүртэй гүнгэрваа дотор махгал гэдэг бурхны хөрөг түүний өмнө мөнгөн цөгцтэй цай бас зэс тахилууд дотор элдэв амттаныг чимэглэн дүүргэж тавьжээ. Бурхны ширээний баруун талд утаа болсон хүрэн чисчүү баринтагтай их бага хэвийн хэд хэдэн ном хураажээ. Галын зүүн талд даг хар хир тоос болсон бяцхан шүүгээ, түүний дээр шар гуулин домбо гурвыг зэрэгцүүлэн тавьжээ.

	Тэр шүүгээний өмнө этгээдэд тогоо шанага, сүх зэрэг эдлэл хэрэгсэл үзэгдэнэ. Галын баруун талд намхан ор засаж түүний дээр лам янзын хуучин дээлүүд ба хэд хэдэн эсгий хураажээ. Галын зүүн хойд хойморт дөрвөн давхар зузаан гудас түүний дээр хивс олбог нэгийг тавьж гавж Лувсандандар гэгч завилан суусан бөгөөд саяхан ноцсон зулын гэрэлд хүрэн торгон хуучивтар дээл ба атираа болсон хөгшин царай нь ив илхэн харагдана. Бодвол гавжийн нас 40 орчим болов уу. Өнөө бага хүүхэд авчирсан усаа гэрт оруулаад аргал авчрахаар яаравчлан гэдрэг гарав. Үдшийн бүрэг харанхуйн дунд аргалын дэргэд сүүтгэнэх бяцхан хүүг чухам хэний үр болохыг энгийн нэгэн нүд яахин тайлбарлан чадна. Байдал шинж нь их л айсан мэт бөгөөд аргал авах, гал түлэх зэрэг ажилд дадамгай мэргэн харагдана.

	Лувсандандар «Самбуу аа! Бушуу галаа түлээд хоолоо хий» гэж алгуурхнаар дуугарахад: «За» гэсэн нарийхан дуу сонстож, өнөө бяцхан хүүхэд аргал хормойлон орж ирэв. Үүний нэр Самбуу, нас 13, хүрэн даалимбан лам янзын дээл өмсжээ. Хөдлөх эргэх байдал нь гавшгай хурдан боловч зүдэрсэн шинж түүний царайд илэрхий байна. Лувсандандар «Самбуу аа хаалгаа түгжиж ирээд, бушуу хоолоо хий» гэхэд Самбуу гадагш гарч хэдэн мөч болсны хойно хаалганы хонх хон хон шон тон, түн шон хангинан сонстож, дуу нь улам улам нарийхан болж ганц хоёр хон шүнгээд чив чимээгүй болмогц гаднаас Самбуу орж ирээд мах хэрчиж эхлэв. Лувсандандар бага хэвийн ном авч уншив.

	Ламын ном унших байдал тосон дэнгийн бүрэг бараг сүүмэлзэх гэрэлд онц хичээнгүй бус бөгөөд инээдэмтэй ажээ. Сэмхэн шивгэнэж залбиран наманчлахын завсарт устсан хөгшин нүдний булангаар Самбуу тийш хялсхийн харна. Хааяа нүдээ аньж чив чимээгүй нэг хэсэг суухыг үзвэл магад түүний санаа бурхны орон гэдэгт хүрсэн болов уу гэмээр зарим үед гал дээр оргилон буцалж байсан хоолны зүг ширтэж ямар нэгэн бодлого бодсон янзтай гөлөрнө. Удалгүй гавж ламын сэтгэлийг хоёр дуулан булаасан хоол нь буцалж, Самбуу гал дээрээс гаргаад гавжийн өмнө байсан мөнгөн аяганд аягалахад гавж ламтан уншлагаа зогсож хоолны зүг бодлын ихэнхийг зориулав.

	Лувсандандар — Давстай юм уу?

	Самбуу — Давс хийсэн.

	Гэрийн дотор ном унших, ярилцах чимээ нэгэн хэсэг тасалдаж гагцхүү халуун шөлийг шоржигнотол сорох нь шор, шорорр шорд сонстоно. Лувсандандар «Самбуу чи тэр хоолноос идээд, хавдаа хийж өг. Надад цай» гэж зүүн гараараа аягаа сарвайж, баруун гараараа амаа арчаад нэгэн удаа бурхны зүг ширвэн харна. Самбуу, гавжийн үлдээсэн хоолноос амтархан идэж их л тавтайгаар гэрийн хана түшин суухад бяцхан алаг хав Самбуугийн өмнө шүлс гарган сууна. Лувсандандар: «Самбуу аа, номоо заалга» гэхэд нь Самбуу гэрийн баруун хойд булангаас модон шоголтой ном авч гавжийн зүүн талд суугаад «хагархай га, буруу харсан га» гэхэд Лувсандандар: «Буруу харсан ха» гэж засаад «юунд мартсан юм бэ, хаалгаа түгжсэн үү». Самбуу «хаалгаа түгжсэн, хагархай га, буруу харсан ха, битүү га, завжны а» гэнэ. Лувсандандар «жаахан а гэхэд завжны наа гэж юунд хэлэв, харагдахгүй байна уу? Наашаа суу» гэнэ. Самбуу «хагархай га буруу тийш харсан ха битүү га, жаахан а» гэж дахин дахин уншина. Лувсандандар «аа ингээд сайн цээжлээрэй, өрхөө тат» гэж хэлээд гадагш «гарав.

	Ламын тарсны дараагаар Самбуу номоо аваачиж байранд нь тавиад баруун талд хураалгатай байгаа дээлүүдийн дотроос шар торгон гадартай хурган дотортой лам янзын дээл нэгийг авч гавжийн орон дээр тавиад түүний дээрх олбогийг орны өмнүүр дэвсэв. Гаднаас гавж лам орж ирмэгц, богинохон тарни шивнэн уншиж, нэгэн удаа гүн сүүрс алдаад хэвтэв.

	Самбуу тулганы баруун талд унтахаар бэлтгэн байгаа бөгөөд их л бишрэн сүсэглэх байдалтай ажээ. Лувсандандар «Самбуу маргааш эрт босоорой, эрт хуралд хурна. Чи наашаа үүгээр унт» гэж өөрийн орны өмнүүр заана. Удалгүй Лувсандандарын гэрт чимээ анир тасарч нам гүм болоод, гагцхүү зул нь салхинд унтар нам унтарнам гэж сүүтгэнэнэ. Бяцхан хийдийн дотор хав харанхуй бөгөөд энд тэнд ганц зул бүрэлзэн ноцож огторгуйд олон одон мичид гялалзан түгжээ. Гуринхадсан хав нохдын дэмий ув ув, ув улин хуцах нь шөнө дүл, гүн харанхуйн дотор ямар нэгэн үл үзэгдэх юм ойртон ирэв үү гэмээр, бас дэргэдүүр юм шар шүр шүргэн өнгөрөх мэт санагдана. Баруун өрнө зүг тэнгэрийн хаяа цэлмэг тунгалгаар цагаан гэгээ татах бөгөөд бяцхан гүвээний ар дахь өнчин хайлс цаадах туяанд гэрэлтэн эрвийн сэрвийн үзэгдэнэ.

	Бурхны өмнө бадарч байсан зул бөхсөнөөс хойш нэлээд цаг удаж, шөнө дунд өнгөрөх орчимд гавж лам нэгэн зүүд зүүдэлж, хөгшин бие нь ихэд ядарчээ. 

	Түүний зүүдлэн сэтгэсэн нь: «Айлд залагдаж очоод гүрэм уншиж өргөлд нь хүрэн зүсний жороо морь нэгийг шар хамбан торгон дээлийн хамтаар олов. Тэр морийг авчрахад хийдийн цогчин гэсгүй 500 төгрөг бэлхэн тоолж өгөөд авъя гэж гуйв. Өгөхөөр зөвшөөрч та унаж үз гээд морины жолооноос барьж сарвайтал, харин өнөө морь нь далан долоон нөхөөс болсон цагаан нэхий дээлтэй үсээ сэгсийлгэж хөхөө унжуулсан үзэшгүй муухай эхнэр болон хувилаад чи намайг 500 төгрөгөөр худалдах гэв үү гэж уйлж ухасхийн тэврэв» гэж зүүдэлж байснаа гэнэт цочин сэржээ.

	Бас барагдахгүй хүнд ажилд алжаан ядарсан бяцхан хүү энэ шөнө нэгэн зүүд зүүдэлжээ. Тэр нь «Гэртээ очоод охин дүүтэйгээ тоглож байна. Миний хүү тараг идээд хониндоо яв гэж ээж минь хэлж байна. Охин дүүтэйгээ хамт хонь хариулж явтлаа зүлэг сайхан ногооны дундаас гэрэл гялбалзах нэгэн хөөрхөн цахиур чулуу олов» гэж баясан зүүдэлж байтал «Самбуу аа, бос бос, галаа түл» гэж дуудах чимээнээс цочин сэрж тэр чулуу юутай сайхан бэ гэж санасаар босоод галаа асааж цайгаа чанав.

	Тогоон дахь цай пор пор буцалж Лувсандандарыг дуудах тул гавж лам зөөлхөн боов бий үгүйг санан ядсаар өндийх завсар урьд шөнийн зүүдийг санаж ихэд сэжиглэнэ. Гавж ламын сэжиглэсэн сэтгэлийг түр боловч зогсоох ямар нэгэн үзэгдэл тохиолдсонгүй тул ямагт зүүдэндээ тэврэлдэгч муухай эхнэр, ялангуяа түүний гурван сөөм шахам урт хөхийг санаж надаас хол байгаасай гэж бурхандаа залбиран хөлсөө арчина. Гэнэт гадна хашааны хаалга тогших сонстов.

	Лувсандандар «Самбуу, гараарай хэн бэ?». Самбуугийн гадагш гарснаас хойш төдий л удсангүй урт хар гэзгийг бүсээ хүртэл унжуулж хүрэн дурдан бүсийг өргөн тэгшээр ороосон, цэнхэр хөх шинэхэн даалимбан дээлтэй, ногоон дурдангаар толгойгоо боож эрээн ээтэн гутал өмссөн хорин ес буюу гуч орчим настай бүсгүй орж ирээд амрыг айлтгая гэж бөхөсхиймэгц гавж лам суудалдаа төвлөн сууж «Сайн сайн, за Дуламханд чи сайн уу? Тийшээ суу, цай уу» гэж домбо тийш заагаад, Самбуугийн зүг хандаж «Самбуу чи одоо яв» гэв. Самбуу уяанаас мултарсан мэт яаран гарч, элс овоорсон нарийхан гудамжаар алхалсаар далд оров.

	Лувсандандар хөөргөө авч баруун гартаа бариад хоёр тийшээ бага зэрэг найгасхийн суудлаа засаж, 

	«За Дуламханд аа! Яасан удтал үзэгдэхгүй хаана явав» гэж инээмсэглэх зуур, урьд тэр нэгэн шөнө гарын үзүүрт тохиолдон баригдсан зөөлхөн хоёр хөх санагдаж бас өчигдрийн зүүдэнд үзэгдсэн урт дэлэн санагдаад дотор нь их л зэвүүцэвч Дуламхандын цэлмэг дүүрэн царай өвгөн ламын хөгшин нүдний устсан галыг соронзон лугаа адил татна.

	 

	
3. Боовны хэрүүл

	Саяхан мандсан нарнаас цацран гийгүүлсэн гүн улаан туяа их сүмийн нээлттэй хаалгаар харван орж, нэхэн хэсэг туяан шугам баруун хойд өнцөг хүртэл татжээ. Сүмийн зүүн хойд гол этгээдэд нарийн шавраар урлан барьж алтан будгаар өнгөлөн будсан нэгэн бурхны дүрийг тавьсан нь лам нарын зүг хялайн ширтсэн байдалтай ажээ.

	Барс арслангийн дүрсийг товойлгон сийлж зүйл бүрийн будгаар өнгөлөөд бас үзэсгэлэн зураг хээ угалзнуудыг урлан зурсан зураг бүхий дөрвөн том багана сүмийн дээд таазыг бэхлэн тулжээ. Сүмийн гол дундаас нэгэн бөмбөлгийг дүүжилсэн нь гаднаас харвагдсан туяан суманд тохиолдож тунгалаг усны өнгө гялалзаад үе дараалан зассан лам нарын суудал ба, сүм доторх бурхан тахилын дүрс хөргийг гэрэлтүүлнэ. Баруун зүүн хоёр ханаар их бага лам нар дэс дараалан суусан бөгөөд тэдний эхэнд өвгөн насан болсон тарган хоёр лам зэрэгцэн сууж шахмал хоолойгоор уншлага эхлэхийн чацуу дараалан суугсад тэр даруйд залган авч аялгуу нийлүүлнэ. Эдгээр лам нарын хамгийн адагт бяцхан Самбуу унших гэвч хагархай га-гаас өөрийг мэдэхгүй тул дэмий л олны аяыг дагаж дуурайна.

	Нөгөө талын хамгийн адагт Самбуугийн үеийн насны бяцхан хувраг хэнгэрэг дэлсэж байгаа нь Самбууд их л тааламжтай санагдаж нүд салгалгүй түүний хөдөлгөөнийг ширтэнэ. Хөгшин залуу бага их олон ламын хоолой чанга, сул, нарийн, бүдүүн олон янз тул нийлэн холилдож сонстох дуу нь нарийн бүдүүн зүйл бүр бөгөөд сүмийн уудам хөндийд хүнгэнэн цуурайтна. Хэнгэрэг цохих ажил Самбууд сайхан санагдаж очихыг завдан босох гэтэл гаднаас үдийн манз орж байгаа тул суудалдаа суув. Олон ламын шахмал хоолой бүрээ бишгүүр, уншлага, хурлын чимээ нэгмөсөн намдаж энгийн ярилцах, инээлдэх шов шов, шоррр шорррд шов шов, сорр сорр, сорд сорд гэх чимээ үргэлжлэх болсноос хойш нэлээд мөч удсаны дараа гэдэс дүүрсний баярт чимээний дундуур хүүе хүүе Лувсандандарын банди боов аваад өвөртлөв. Хараач! Үзээч! гэж багачууд хуврагууд хашхиралдахад баруун мөрний манлайд суусан тарган цагаан лам бүдүүн чанга дуугаар зандарч, боовны хэрүүлийг зогсоов.

	Самбуу нэгэн боовны хэлтэрхий өвөрлөсөн нь завсаргүй үнэн боловч төлөв шударга байдалтай байж аяга цайгаа ууж дуусаад сэмхэн гарч гэрийн зүг алхлав. Гудамжинд гарахын чацуу алс нүдний үзүүрт эцэг эх, охин дүүгийн нутаглан байгаа Бургаст голын цаадах Будлан хан уул зэрэглээтэн цэнхэрлэж харагдах тул, Самбуугийн сэтгэл тэр газар очжээ. Урьхнаар ширтэгч эх эцэг, баясгалантайгаар инээн наадагч охин дүүгийн энэрэнгүй хайрт царай Самбуугийн нүдний өмнө дүрслэгдэж сэтгэлийн дотор санагдан хүсэгдэх тул толгойгоо өргөлгүй эвдэрхий хэрмийн дэргэдүүр сажлан алхална.

	Гэнэт ар талд нь «боовны хулгайч аа» гэх нэгэн дуу хашхиран сонстоход Самбуугийн нялх зөөлөн хацар дээр уурлах тэмдэг илт ургаж маш түргэнээр гэдрэг эргэн харав. Цаадах хашааны өнцөг тойрон нэгэн хүүхэд гүйн одох тул хойноос нь хөөж удалгүй гүйцэн барив. Нөгөө нь чадал хүч бага буурай тул өшиглөх, хазах, нулимах зэрэг ядуулаг муу зодооныг өдүүлнэ. Түүнд дийлэгдэх байдал Самбуугийн зоримог царайд огт үзэгдсэнгүй харин хамар дээр нь нэгэн удаа хүчтэй цохисны улмаас нөгөө хүүхдэд цусаа цэвэрлэх ажил тохиолджээ.

	Хамуутай нохдын хэвтэш болсон шар эсгийнээс тасчин авч хамраас урсах цусыг арчих нь тэрхүү бяцхан хуврагийн буруу биш, мөн Самбуугийн ч буруу биш.

	 

	
4. Юутай урт шөнө вэ?

	Шинэхэн ургаж өсөх буртаггүй ариун бие сэтгэлийг хөсөр хаяж зэврүүлэх нь даанч харамсалтай. Самбуу, гэртээ ирвэл багш нь гадагш явахыг яаран байгаа нь бэлтгэн бүхий зүйлүүдээс тодорхой тул зодолдооны уршгаар урагдсан дээлийг нуун далдалж ялаас гэтлэх юуны магад гэж горьдон санана.

	Лувсандандар, «Гэрээ эзэнгүй орхиж гадуур битгий яваарай, би маргааш ирнэ» гэж яаран захиад гарч одов. Ямар газар хаа очсоныг Самбуу хэрхэн мэднэ. Мэдэхийг ч хүссэнгүй билээ. Харин ламын олбог дээр гарч суугаад түүний дамар хонхыг авч сэмхэн бага багаар дуугарган үзнэ. Заримдаа өвөртөлсөн боовоо гаргаж том томоор амтархан хазална. Энэ мэт ажил хийсээр нэгэн өдөр өнгөрч үдэш орой болохыг мэдсэнгүй, гэнэт гадаа нь хүн явах шиг түр тар чимээ сонсогдох тул суудлаас яаран босож, зуухны аманд ирэхийн чацуу зэргэлдээ хашаанд суудаг залуу гэвш орж ирээд «Багш хаана очсон бэ» гэж асууж Самбуутай зэрэгцэн суув.

	Самбуу «Багш хөдөө гарсан» гэхэд гэвш «хэзээ ирэх вэ, тун чухал хэрэг болов» гэв. Самбуу «Маргааш ирнэ гэсэн билээ, юу болсон бэ» гэж асуухад гэвш — «Манай энэ хоёр хашаа чөтгөртэй болжээ. Саяхан энэ зүүнтээ нэгэн айлын бүсгүй нас нөгчсөн бөгөөд түүний сүнс нь чөтгөр болоод, шөнө бүр гэрийн саравчаар шагайна гэнэ» гэхэд нь Самбуугийн нялх зөөлөн царайд айсны тэмдэг илт ургаж чичирхийлсэн сулхан дуугаар «би яаж унтах билээ» гэв. Гэвш «Багшийн бие эзгүй тул тэр чөтгөр заавал танайд ирэх ёстой. Чи ганцаараа энд унтаж хэрхэвч зохихгүй, харин манайд очвол дээр биш үү». Самбуу «За тэгье, танайд очъё» гэж гэвштэй хамт гарав. Гадаа гарч үзвэл хэдийн гүн шөнө болжээ. Нүх шиг хав харанхуй гудамжны дунд чимээ анир огтгүй. Хааяа хааяа олон оны асар хуучирсан хашаа хэрмүүдээс хэсэг хэсэг шавар чулуу нурж унах нь цөл цөл, тал тал, паррр, пүд пад, даррр гэж сонстоно. Дэргэдэх хүн тодорхой үл үзэгдэх харанхуй, түүний дундах үхсэн мэт нам гүм байдалтай учирсны даруй гэвшийн хэлсэн чөтгөрөөс өөр юу ч Самбуугийн дотор санагдсангүй, харин хэзээний хойно гэвшийн гэрийн үүдэнд хүрэх үеэр маань мэгзэм уншаасай гэж бодогдсон билээ. Гэвшийн гэрт ормогц түүний галын хажууд байсан шар гуулин домбо, хүйтэн хар цайгаар урьхан зочлов. Залуу гэвш шөнө дүлийн цаг болтол ямагт чөтгөр, үхдэл, буг, шулам гэж аймшигтай сэжигтэйгээр ярих бөгөөд нарийн учир нь хэргийн төгсгөлд Самбуугийн оюунд тодорхой мэдэгджээ.

	Залуу гэвшийн гэрийн өрх нь өчүүхэн завсартай тул сарны толон тусаж түүний хурц гялбамаас бяцхан хүүгийн нүд далдирна. Сэжигтэй ярианы төгсгөлд юу болохыг урьдаас мэдсэнгүй тул бусдын гарт нэгэнт автагджээ. Гэвш лам Самбууг буг чөтгөр гэж айлгаж, шөнө турш дарлан доромжилсон учир энэхэн шөнийг өнгөрөөж, үүрийн гэгээ туяарах нь хэдэн олон оны цаадах өдрийг хүсэн хүлээх мэт асар удаан бөгөөд алжаасан биеэ амсхийх чөлөө өчүүхэн зуур ч тохиолдсонгүй, шөнө турш гэвшийн тоглоом болжээ. Завшаан болж хүсэл болсон үүрийн гэгээ тусах үед өөрийн эрхгүй унтжээ. Гэнэт сэрвэл, өглөөний хурлын харанга хангинан байх тул яаран босож шамдан хувцаслаад, гэрийн зүг түйв.

	Гэрт орвол, харин багш нь нүүр гараа угааж байв. Лувсандандар: «Хашаа хороогоо орхиж хаана одов». Самбуу «Зүүн гэвшийнд очиж хонов» Лувсандандар «Зүүн гэвш гэнэ ээ! Чи тэднийд юунд очив. Зүүн лам гэнэ ээ! Хашаа хороогоо эзэнгүй юунд орхив. Энэ айлын лам гэнэ ээ! Энэ залуу гэвш үү?». Самбуу «Энэ зүүн гэвш өчигдөр ирээд...» гэтэл Лувсандандар «Ээ тийм үү, энэ гэвш үү? Энэ лам уу?» гэж уурлан босож барьж байсан эрхээрээ Самбуугийн толгойг хэд дахин шилбүүрдэв.

	Түүний улмаас Самбуугийн толгойд цус хуралдсан зурвас зам гарч дараад нь бяцхан хавдар болсон билээ.

	Үг хэлэх эрхгүй бяцхан хүүхэд дуугүй гадагш гарч зогсвол зүдэрснийг илтгэх усан дусал залуухан нүднээс нь бөмбөрөн унаж, холыг үзэх сонор харааг балартуулсны тул өмнүүр нь эвдэрхий хэрэм сүүмэлзэж чихэнд гуринхадсан нохдын гаслах сонстоно. Шөнө бол гэвш лам буг чөтгөр гэж айлгаж доромжлох, өдөр бол өвгөн багш зодож жанчих бас аргал түүх, гал түлэх, хоол хийх, хог цэвэрлэх зэрэг хүнд ажил барагдахгүй олон зүдрэл их тул Самбуугийн сэтгэлд хийдийн байдал сайхан санагдсан зүйл огтгүй, харин нүдэнд мэлтгэнэж усан хэлхээ замхран арилах үест Хайлстын гүвээний дуусварт бэлчээрлэн байгаа хонин сүрэг үнэхээр зохистой сайхан харагджээ.

	 

	
5. Хөх дурдангийн хүсэл

	Гавж ламын догшин авир, ширүүн гарыг хөөрхий өчүүхэн бага нялх бие махбод яаж тэсвэрлэн чадна. Эрхний буусан газар нэг хэсэг олон гөвдрүү болсныг гайхан үзэж, алсад хөхрөн харагдах төрсөн нутгийн уул усыг ширтэн зогсоно.

	Гэрт суусан гавж лам богино хугацаанд болзоолон шаардагдсан нэгэн дээлийн хөх дурданг хэрхэн хялбар аргаар олохыг төлөвлөн бодсоор зүүрмэглэн унтжээ. Алжаасан бие, хөдөлсөн сэтгэл харшилдан хямрахын дулд нойрмоглон анилдсан хөгшин нүдний өмнүүр Дуламхандын цэлмэг дүүрэн царай бүдэг бадаг сүүтгэнэн үзэгдэж, өвгөн лам цочин сэрнэ.

	Лувсандандар: «Самбуу аа нааш ир, бушуу» гэж дуудахад дахиж зодуулахаас бэрхшээвч, арга буюу гэртээ эргэн оров. Догшин хэрцгийгээр ширтэн байгаа багш ламын нүднээс далдиран гэрийн баруун хатавчинд суухын зуур гадна хаалганы хонх хэдэнтээ нарийхнаар дэлсэж хүний явах чимээ тов тов, тор тур сонсогдсоор үүд сөхөгдөн нэлээд настай болсон өвгөн хүн орж ирэх нь хүрэн даалимбан дээл, хурц өнгөт ногоон бүс, орос янзын эсгий малгай, савхин гутал энэ дөрвийг өнгө байдал нийлүүлэн хэрэглэсэн бөгөөд алхах гишгэх нь төв шударга, зоригт нүдний харцанд мэх залийн шинж огтгүй ажээ.

	Энэ хүнийг орж ирэхийн хамт Самбуугийн царайд урьд удаа үзэгдээгүй нэгэн зүйлийн жигтэйхэн туяа цацарч, тэр хүний дэргэд очоод зогсох боловч дув дуугүй байна. Гаднын зочин ламын амрыг эрж мэхэсхийн ёслоод дараад нь миний хүү сайн байна уу гэж Самбууг энхрийлэн харах нь ачлалт хүүгээ мөрөөдөн санасан байдал илэрхий байна. Энэ үе Лувсандандарын бие ном уншиж байсан тул дуугүй бөгөөд хааяа өвгөний зүг цагариглан эргэлдсэн цагаан алаг нүдээр хялайн харна. Өвгөн дуугүй сөгдөн сууна. Лам ч дуугүй ном уншина. Самбуу ч дуугүй эцгийн дэргэд зогсоно. Ер нь гэрийн дотор чимээгүй бөгөөд ламын дуугарахыг өвгөн хүснэ. Аавын ярихыг хүү хүлээнэ.

	Ном айлдан байсан багш удтал өвгөнийг хүлээлгэж сэтгэлээ бүрэн хангасны дараа инээмсэглэн өвгөний амрыг эрж удаа дараагаар элдэв зүйлийн аар саар яриа үргэлжлүүлэв. Түүний дотроос ламын нэн ч гол болгосон нь нэг дээлийн хөх дурдан олж өгөхийг эрхэмлэн захижээ. Лувсандандар: «За тэгвэл маш сайн, би дараа танд тус хүргэнэ. Тун түргэлэхийг та мэдээрэй» гэнэ. Өвгөн «Ямар өнгөтэй вэ? Шар уу?» Лувсандандар: 

	— «Хөдөө нэг айлд сайхан шар улаан өнгөтэй дурдан бий бөгөөд хөх өнгөөр солих гэнэ билээ. Эрхбиш хөх өнгийн дурдан олохыг бодоорой» гэж захина. Өвгөн «За тэгье» гэж зөвшөөрөв.

	Өвгөн лам хоёрын харилцан ярилцсан яриа хэдэн олон эх адаг үүсэх төгсөх боловч хамгийн чухал болгосон нь хөх дурдангийн төлөө шаарджээ. Өвгөний ирсэн хэрэг нь хүүгээ эргэж үзэхийн далимд ааруул хурууд мэтийг авчирсан тул наран шингэхээс урьд гэдрэг буцахыг яарна. Ламын ахин дахин хөх дурдан хүсэж шаардах нь олон үгэнд дургүй өвгөнд онц тааламжтай санагдсангүй бөгөөд өдөр өнгөрч үдэш болох шахамдсан тул явахаар яаран, авчирсан зүйлээ Самбууд гардан өгөөд мордов.

	Эцгийн мордох үест Самбуу дэргэд нь ирж зогсоод гэртээ харихыг хүсэх үнэн хүслээ хэлэхийг бодсон боловч арайхан ил гаргаж чадсангүй, дэмий л «Ээж сайн уу, дүү сайн уу» гэсээр хоцорсон билээ. Өвгөний явсан өдрөөс хойш нэгэн долоо хоног өнгөрөхөд дурдан байтугай чимээ ч үгүй болсон учир Лувсандандарын хэрэглэх цаг асар тулгарч болзоо өнгөрөх шахсаны харгаагаар тэсвэрлэн сууж чадсангүй нэхэмжлэн шаардаж Самбууг очуулав.

	 

	
6. Жигтэй тоглоом

	Хайлст гүвээнээс баруун өмнө зүг нэгэн өртөө орчим газрын цаана, бургасан шугуй үргэлжилсэн нэгэн ихээхэн гол үзэгдэнэ. Голын эх нь асга чулуу, ой хөвчөөр чимэглэгдсэн гуа сайхан өндөр бөгөөд түүний зүг нүд тусвал сэтгэлийн дотор догшин авир урган бүтнэ.

	Голын адаг нь, сэтгэл баярлуулам уудам талбай болсон аглаг сайхан бөгөөд залуухан шинжит цэцэг навч найган хийснэ. Энэ талбай уудам саруулын дунд тов тодорхой үзэгдэх хоёр гэрийн нэгэн нь Самбуугийн гэр, нөгөө нь Самбуугийн бага наснаас эхлэн үерхэн наадаж ижилдсэн охин Болдын гэр ажээ. Зэрэглээтэн хөхрөх алсын уулын бэлээр үхэр, хонь, адуу, тэмээ таван зүйлийн мал төрөл төрлөөр ялгаран бэлчээрлэж үзэгдэх нь олон сар хоног хийдэд сууж уйтгарласан Самбуугийн сэтгэлийг сэргээн хөгжүүлнэ.

	Багш ламын гараас мултарсандаа баярлаж гэрийн зүг яарахаас бус, тэр дурдангийн явдлыг энэ удаа мартжээ. Самбуугийн унаж яваа морь нь алсад бэлчих адуун сүргийн зүг тэмүүлэн янцгааж, хурдан хурдан алхална. Үүнээс үзвэл харанхуй явцуу байшин, үхсэн мэт уйтгарт газрын байдалд алжаан чилсэн явдал илт ажээ.

	Эргэн тойрон дөрвөн зүгт баясгалант залуухан нүдээ тунгаан тусгаж, сэрчигнэх зөөлөн салхины өмнөөс нэгэн жигдхэнээр алхуулан гишгүүлэн явах тутам Самбуугийн гэр улам улам ойртох бөгөөд гэрийн цаана бэлчээрийн ханьд буцаж байгаагийн дэргэдүүр Болд охин өндөр хээр морио унаад, нааш цааш шогшин хатиран явж, хонин сүргээ хураан цуглуулна. Охин дүү нь гэрийнхээ зүүн талд зогсоод алсаас ирж яваа ахын зүг ширтэж, хэн болохыг таньж ядсан мэт саравчлан харна. Болд охины аав гэрийнхээ баруун талд нэгэн бяцхан хүүхэдтэй сууж байгаа үзэгдэх бөгөөд тэрхүү хүүхэд чухам хэн болох нь үл танигдана. Баян Ойдовдоржийн хүү болов уу гэтэл арай биш бололтой тул Болдын ах хүүхэд хол газар бий гэдэг билээ. Магад тэр ирсэн байх нь гэж тааварлаж даруй уулзахыг яаран морио гуядаж шогшсоор гэрийн гадна ирэв.

	Баруун талын гэрийн дэргэд Самбуугийн эцэг өвгөн уурга засаж байв. Самбуугийн ирж гадна буух чимээгээр ээж нь гэрээс гарч уулзах зуур энэрэнгүй номхон нүдээ хүүгийн хувхайран туранхилсан царайд тусгана. Самбуу анхандаа махлаг дүүрэн царайтай, цэвэрхэн бөндгөр цагаан биетэй, зөөлхөн хоёр хацар нь эрүүл сонор байсан билээ. Гэтэл одоо үзвэл олон он сард хүнд өвчинд нэрвэгдэн хэвтсэн хүн мэт цэлмэг дүүрэн царай нь хувхай цагаан, махлаг тэгш бие нь туранхай хорчгор, дуугарах нь сул бүдэг, үг хэлэх бүр дээ устсан сөлөмхий нүдээ түргэн түргэн эргэлдүүлнэ. Ийнхүү хүүгийн зүдэрсэн байдал нь Самбуугийн эхийн оюун санааг хийдийн дотоод бохир байдлаас жигших явдалд удирдсан боловч лам гурван эрдэнэ чамайг авран нигүүлсдэг биш үү гэж далдаас юм шивгэнэж, чихэнд бүрээ бишгүүрийн дуу хангинан, нүдэнд хоймор дахь арьяабал бурхны хөрөг үзэгдэх мэт болохын хамт олныг бодохыг төвөгшөөж үүсвэр нь цухуйж байсан буртаггүй ариухан санал нь булингартан дарагджээ.

	Хүүгээ хүссэн эх, эхээ хүссэн хүү энэ хоёрын сэтгэлд харанхуйлан байдаг ямар нэгэн гашуун уйтгар нэгмөсөн арилж, оюун сэтгэлийн дотор саруул туяа гийжээ. Эх эцэг, охин дүү нартайгаа учралдан золгож хийдэд дахиж очихгүй саналаа ярьж байхын зуур гаднаас нэгэн бяцхан бүсгүй орж ирээд, Самбууг хармагц «Хүүе! Самбуу хэзээ ирсэн юм бэ» гэж инээнэ. Энэхүү бүсгүй бол Самбуутай бага наснаас эхлэн нэг газар, нэг хамт тоглон ах дүү мэт ижилдсэн охин Болд гэдэг бөгөөд баян Ойдовдоржийн хоньчин юм. Сайн нөхөр Болдтойгоо амар мэндээ мэдэлцэж баярласан шинжтэй тунгалаг царайг нь үзэхэд түүний урьхан зөөлөн зан авир гэнэт Самбуугийн сэтгэлд урган бүтэж хийдийн бохир байдлыг бүрмөсөн орхин жигших гэгээн тодорхой зам нэн ч хурцаар нээгдэв.

	Самбуу 

	— Болд оо! Чиний тэр барьж байдаг юу вэ? Надад үзүүл гэж хэсэг дөрвөлжин цаасны зүг заана. Тэр цаасыг өгөхөөр Болдын гараа сарвайх завсарт хүзүүндээ улаан бүч зүүсэн нэгэн бага хүү гартаа хүрэн өнгө бүхий нэгэн хөөрхөн юм барьсаар орж ирэв.

	Болд 

	— Ах аа, ах аа! Түүнээ гүйлгэж Самбууд үзүүлэхгүй юу гэж гуйн шаардана.

	Улаан бүчтэй хүүхэд барьсан юмныхаа нэгэн талд таржигнатал мушгиад газарт тавимагц тар тар, тор тур, хур хур, сор сор гэж таржигнан торжигнон давшилж гүйх нь үнэхээр жигтэй, үнэхээр сонин. Самбуу байтугай Самбуугийн ээж сонирхон харж нэлээд суугаад гадагш гарав. Самбуу тэрхүү гайхамшигт тоглоомын гүйхийг нэгэн үе дуугүй гөлрөн ширтээд «Энэ чинь юу вэ» гэж асууж байгаа нь магад түүнийг хүсжээ. Улаан бүчит хүүхэд, «Би үүнийг хотоос авчирсан юм» гэв. Самбуу хот гэдэг хаана байдаг, юу болохыг огт мэдэхгүй боловч «үүнийг олох арга байна уу» гэж ажиг ч үгүй асууж хариуг хүлээнэ

	Улаан бүчит хүүхэд, хот гэдэг эндээс гурван хоногийн газар бий. Тэнд очвол тийм тоглоом байтугай үүнээс хувь илүү сайхан сонин тоглоом олж болно Энэ ч яах вэ, ер нь Самбуу чи сургуульд орохгүй юү? Самбуу хот, сургууль гэдэг үгийг огт үл ойлговч, тоглоомтой болно гэсэн ганцхан үгийг сонсохдоо тоглоомтой болохыг хүлээж яаран байгаа нь дахин дахин асуух байдлаас гэрчлэгдэн, илэрхийлэгдэнэ. Самбуу «Тэр газар чинь хаа байдаг, очвол юу хийдэг юм бэ» гэж асуув. Улаан бүчит хүүхэд «Самбуу аа! лам явсны ашиг үр эцэстээ гарахгүй, харин сургуульд явбал дээр биз ээ. Энэ намар Болдтой хамт гурвуулаа явъя» гэхэд Самбуугийн дотор олж мэдсэн зүйл огтгүй боловч гавж Лувсандандарын ширүүн авир, хүнд ажил, хийдийн уйтгарт байдлуудаас хагацахыг гүнээ эрмэлзэх тул дуртай зөвшөөрчээ.

	 

	
7. Алс замд

	Бургаст голын талбайд хөгшин цэцэг салхины аясаар ганхана. Түүний дэлбээ нь хээрийн салхинд дэгдэн нисээд зарим нь Бургаст голын усанд унаж, алсын аялд зорино. Зарим нь шугуйн дүнд хэвтээд туулайн бөжинг сонирхоно. Зам нээсэн дэлбээ ачтайд тооцож, түүний хойноос нялх үр нь өнтэй хөрсийг эрсээр довтлон тарсан боловч өнжих хонох, үдлэх амрах нь газрын бут агаарын салхины мэдэлд байх тул, хаа хэчнээн хол одсоныг эргэх зуны ургах байдлыг үзэхээс нааш олж мэдэхэд тун бэрх. Хайлст гүвээний энгэрээс хөгшин хамхуул хийсэж байгаа нь нэгэн удаа бүрэн бөгөөд хурдан харагдавч, нэг үзэхэд Бургаст голын эрэг дээгүүр дөрвөн мөч дөрвөн газар тархан хэвтэнэ. Өргөн талыг уудам гэж хазаар өвс дэгдэн, дэгдэн дэвхрэн дэвхрэн хийсэх нь талын өвс ургамал бүрэн нүүдэллэх мэт сонирхолтой бөгөөд ирэх жилийн түмэн түмэн хазаар өвсний оршин нутаглах орон газар зөөлхөн хэвтэш болж мөнх дурсгалын тэмдгийг босгоно. Өнгөрсөн хэдэн сарын өмнө энэхүү Бургаст голын эрэг ба хөдөө тал ямар байсан билээ. Хаврын эцэс яралзан өнгөрч, зуны тэргүүн сар цухуйхтай хамт сэтгэл булаам алгуур номхон өнгө гэрэлтэн туяарч, догшин хэрцгий бүхнийг нугалан байсан билээ.

	Одоо үзвэл, цөм зэвхийрсэн цагаан саарал хагд өвснүүд ямар нэгэн гомдол эрсэн мэт бөхөсхийх боловч байгаль бодисын хувирлын ёсыг шударгаар сургана. Нэгэнт ийнхүү Самбуу, Болд нарын нутаглах, Бургаст голын адагт намрын салхи сэржигнэсний тул Самбуугийн хүссэн хүсэл бүрдэх цаг болжээ. Анх түрүүн өчүүхэн төдий бяцхан дүрсийг үзэж сонирхсон атал одоо ёстой түүний дээр суугаад урт замын тоосыг бужигнуулан явах нь онц сонирхолтойгоос өнгөрчээ. Улаанбаатар хотын баруун тал дахь Шархөвийн даваан дээр гарахын хамт Самбуу, Болд хоёрын саруулхан оюуны дунд тэр өдөр мэдэж эс чадсан хот гэдэг үг олон тайлбаргүйгээр аяндаа мэдэгдсэн тул хүсэл болсон жигтэй тоглоомыг амархан олох цаг тун ойртжээ. 

	Улаан бүчит хүүхэд, хотын доторх зүйл бүхнийг нэгд нэггүй тоочих тул Самбуу Болд хоёр дув дуугүй чихээ тавьж, нүдээ бэлчээнэ. Тэр нэгэн өдөр сонирхон гайхсан жигтэй тоглоом нэгэн газар очоод хэрхэн алгуурдан зогсдог байсан билээ. Тэр мэтчилэн Самбуу, Болд нарын жигтэй хөсөг нэгэн газар алгуурхнаар зогсоон тул түүнийг юунд гайхах билээ. Харин давхарлаг байшингийн шил цонхнууд саруулхан бөгөөд олон, түүний дотор юу байгааг сонирхохоор яарах тул юуны урьд тэр зүг бүх анхаарлаа тавина. Улаан бүчит хүүхэд зам удирдан явсаар байшингийн шат өөд авирах нь маш хичээнгүй, ер чимээгүй тул Самбуу Болд хоёр нэгэн адил дув дуугүй даган явна. Дэргэдүүр нь өнгөрсөн хүмүүс Самбуу Болд хоёрыг ажиглах боловч манай хоёр, улаан (бүчит хүүхдийн алхдал гишгэдлийг тоолж яваа мэт түүний хойноос нүд салгалгүй ширтэнэ. Давхарлагийн дээр гарахад нам гүм бөгөөд гаднын гэгээ цонхны шилийг нэвтлэхдээ улам улам хурц тод болжээ. Чимээ аниргүй нэгэн их уудам тасалгааны дунд хүлээлгэн зогсоогоод, улаан бүчит хүүхэд баруун зүг алхлан одох нь дан дүн, тов тив хүнгэнэн цуурайтсаар улам улам холдоно. Манай хоёр зогссон газраас өчүүхэн ч хөдөлсөнгүй, гагцхүү хурц нүдний идэрхэн галууд нь тасалгааны доторх зүйл бүхэнд бэлчээрлэн тарсан тул гэдрэг цуглуулахад бэрхтэй болсон болов уу гэмээр. Гэнэт чухам хааныг эс мэднэ. Нэгэн зүйлийн урт нарийхан дуу уяхан яруу тодоор туу туу, туууу, туррм, тар тар, тог тог, тог тог, туууу гэж жингэнээд богино хугацаанд тасалдав.

	Энэ дуу Самбуу Болд хоёрын бэлчээрлэн тарсан нүд сэтгэлийг хоромхон зуур хураасан тул цочин сэргэсэн цахилгаан хурц нүднүүд эргэн эргэн зүг зүгт харна. Оршин тойронд үзэгдэх бараа огтгүй тул, учрыг олж ядан дэмий л гайхах бөгөөд Самбуугийн санаанд бишгүүрийн дуу гэтэл, аялгуу ба чимээ нь арай өөр тул бишгүүртэй адил юм байдаг байжээ гэж санаад ил гарган хэлж завдсангүй байтал гэнэт зүг зүгээс нь хаалга нээгдэж цөм улаан бүчит хүүхэд бужигнан гарч ирэв. Эдний өмссөн хувцас, зүүсэн бүч цөм адилхан тул Болдын ах улаан бүчит хүүхдийг ялгаж танихад бэрхтэй. Гэтэл араас нь «нааш ирэгтүн» гэхийг үзвэл Болдын ах улаан бүчит хүүхэд байх тул түүнийг даган явж нэгэн тасалгаанд оров. 

	 

	
8. Гурван жилийн баяр

	Өмнө талдаа дөрвөн их цонхтой тасалгааны дотор хэдийгээр олон хүүхэд суусан боловч хөдлөх ярих байдал нь алгуурхан хичээнгүй, гагцхүү гялтганасан хар жигтэйхэн дөрвөлжний дээр тодхон цагаан зураас цахилгаан цахилах мэт яралзан тодорно. Тасалгааны ханаад өлгөсөн олон зүйлийн зураг хөргүүд Самбуугийн хүссэн жигтэй тоглоомыг мартуулжээ. Цонхны шилд нарны туяа гийгээд байшингийн ханын цэцэг чимэг туяаран гялбалзаж нүд далдираана. Анхан түрүүчийн өдөр тул сонирхол гайхлын төгсгөл болоогүй, төгсөх цаг ч үгүй бөгөөд өмссөн хувцсаа сонирхох, барьсан харандаагаа гайхах, хар самбарын цагаан зураасны учрыг олох зэрэг хязгааргүй сонирхол өдөр бүр нэмэгдэнэ. Гэнэт нэгэн өдөр, өнгөрсөн тэр нэгэн цагт хүсэж байсан жигтэй тоглоом Самбуугийн дотор урган үндэслэх мэт болоход юу билээ гэж эргэцүүлэн санавал гурван сарын өмнө хүссэн нуугдмал хүсэл сая гадагш гарч сайн нөхөр Болдын авчирсан тийм нэгэн тоглоомыг сонирхон үзжээ.

	Энэ тоглоом тэр өдөр юунаас ч сайхан санагдаж байсан атал одоо гурван сарын хойно төдий л онц биш байх нь эргэлзэлтэй зүйл юу байх ажээ. Олон зүйлийг сонирхож, олон эхт хичээлийг заалгасаар нэгэн сарын 30 хоног өнгөрөхийг огт мэдсэнгүй ажээ. Самбуу Болд хоёр нэгэн эхээс төрсөн ах дүү мэт суувч хоёул, явавч хоёул, нэгэн чихэр олбол хуваан идээд, нэгэн тоглоом олбол хамтран тоглоод үнэхээр зузаан эв найртайгаар хэд хэдэн сарыг өнгөрүүлэх үест үеийн нөхөд олонтой, цөмийг энэ ээ, тэр ээ гэж нэрээр нь дуудна. Бас манай хоёрын хүзүүнд улаан бүч хийсэж байгаа бөгөөд тэндэх байдлыг бүрэн мэднэ. Ийнхүү сургуульд орсноос хойш 3 жилийн турш эндэгдэлгүй сайн сайхан сууж сургуулиа төгсөв. Сурлага боловсролоор сайн шалгарсан тул маш баяртай ажээ.

	Шалгалт өнгөрснөөс хойш залуу зуны баясгалант нэгэн өдөр гурван жилийн өмнө танилцсан Шархөвийн даваан дээр хүрч тэндээс эргэх намрын улирал хүртэл баяртай Улаанбаатар хотоо! гээд далд оров.

	 

	
9. Баярт уулзалт

	Өнгөрсөн баясгалант гурван жилийн өмнө Шархөвийн давааны араас хотыг бушуухан үзээсэй гэж яаран хүсэж, машин дээрээс өндөлзөн өндөлзөн босож, Улаанбаатар хот ба өөрсдийн суух орон байрыг тус тусын санаанд магад тийм биз гэж тааварлан явсан нь одоо Болд Самбуу хоёрын саруулхан оюунд зүүд мэт сэтгэгдэнэ. Залуу хоёр сурагч, өнгөрсөн үеийг шүүмжлэн санаж, ирээдүйг шинжлэн хүсэхийн зэрэгцээгээр өөрсдийн төрсөн нутаг Бургаст голын талбайг үзэхийг яарна. Наран буцаж, өдөр улирах нь түргэн тул залуу хоёр сурагчийн баярт түүх өгүүлэгдэн дуусаагүй, дуусах ч болоогүй байтал Бургаст голын бургасны шугуй, түмэн түмэн адуун сүрэг багшрах мэт алсаас бүлэглэн бараалахад сэтгэл уярах мэт шинэ бөгөөд номхон баясгалант байдалтай Самбуу Болд нар учрав. Хэдийгээр эцэг эх, төрсөн орон гэр, өссөн нутаг газар нь нүдний өмнө амгаланг эрэх боловч өнгөрсөн гурван жилийн дотор энэхүү Бургаст голын сайхан хөндий, эрүүл хээр талыг үзээгүй байсан тул баахан бүрэг болсон нь одоо сая нүдэнд үзэгдмэгц, ийм сайхан газар байсан юм санжээ гэж нэгэн талаар сэтгэл уярах мэт болох нь энэ.

	Үнэндээ баярласан баярын гэрэл Самбуу Болд хоёр ба Болдын ах, манай гурван хүний цэлмэг дүүрэн царайнаас туяаран цацарна. Самбуугийн нүд ганц өнчин Хайлст гүвээний дэргэдэх уйтгарт бяцхан хийдийн зүг эргэн тусаж, тэр өдрийн байдал юутай зэрлэг гаслант билээ гэж жигшин шүүмжилнэ. Гурван жилийн турш үзэгдээгүй энэрэнгүй сайхан нүүрүүдийг үзэх хүсэл юунаас ч илүү болсон тул, энэ удаа олныг бодож хараахан амжсангүй, гагцхүү эцэг эхийн царайг санан дурсана.

	Бургаст голын эргээр баруун зүг чиглэн бараа сураггүй одох шулуун замын шударга сайханд хүч ихт хурдан гүйдэлт шуудангийн тэрэг тоос татуулан өнгөрөхөд хонинд явсан өвгөн өөрийн үр садныг түүний дотор яваа гэж яаж мэднэ. Хурдлан явах машин хоньчин өвгөнийг хайхарсан шинжгүй шууд өнгөрөв. Бургаст голын эхэн дэх уулсын зүүн хойд хормой хужирт цайдамд Самбуу Болд нарын эцэг эх, охин дүү цөм мэнд амгалан сайн нутаглан бий бөгөөд Хужирт цайдмын цагаан хуй дэгдэн бужигнахад миний хүү ирэв гэж тэдний эцэг эх, ураг төрөл яахин мэдэх ажээ. Харин олон оны хүсэл болсон хүүгийнхээ баярт хонгор царайг гэнэт үзмэгц уйтгарласан сэтгэл уудам болж гурван жилийн хадгалсан зузаан мөрөөдөл тайлагдав.

	 

	
10. Сайхан сэтгэл салшгүй бат

	Өглөөний салхи сэрүү татан сэржигнэж, хацар дээгүүр урьхан илнэ. Цэцэг бүхэн найган ганхаж, шувуу бүхэн эгшиглэн донгодож, алсаас ирсэн шинэ зочид Самбуу Болд нарын амгаланг эрнэ. Саяхан мандсан нарны туяа Хужирт цайдмын тунгалаг усыг толь мэт гялтгануулан түүний туяа дэргэдэх уулын модонд харван тусахын дундуур Бургаст талбайн баруун хойд өнцгөөс хэсэг хоньд бэлчээрлэн гарч, Хайлст гүвээний энгэр өөд авирна. Сурагч Самбуу хөдөөгийн байдалд зугаацан баяссан шинж бүрэн төгс, хонины хойноос алхалсаар гүйцэж очоод, гүвээний дээр гарав. Тэр жил үдшийн нарны алтан хонгор туяанд эрвэн сэрвэн найгаж байсан өнчин хайлс мод одоо өтөлж өвгөрөөд хув хайрсан боловч, сууриндаа тогтон байна. Түүний үзэсгэлэн гоо чимэг болсон навч нахиа нь цөм хөсөр унажээ. Гэнэт ар талаас «Самбуу чи бас энэ өдөр хонь хариулав уу» гэж танил хоолойн нарийхан дуу гарахыг сонсвол, олон оны турш ах дүү мэт ижилдэн дассан сурагч Болд охин байлаа. Самбуу «Би энэ өдөр холь хариулах далимаар төрсөн нутгийн сайхан гоог магтан сонирхож явна. Чи хаана очихоор ийнхүү хурдан морио унаж, дурдан дээлээ өмсөв. Хол одохоор зорив уу» гэхэд Болд «үгүй, үгүй, хол очихгүй, ахындаа очно» гээд мориноос бууж Самбуутай ярилцан суухад Самбуу бяцхан хийдийн зүг хуруугаар зааж «би энэ харагдах хийдийн баруун хойд өнцөг тэр нэгэн эвдэрхий хашаанд сууж байсан билээ. Одоо тэр эвдэрчээ. Бас тэр харагдах их сүмийн дунд олон лам нарын хамгийн адагт суугаад боовны хэлтэрхий өвөртөлж суулаа» гэх мэтээр өөрийн өнгөрсөн үеийн түүх байдлыг дүрсэлнэ. Болд охин «би тэр өмнөх өтгөн бургасны талбайд баян Ойдовдоржийн хонийг хариулж яваад нэгэн удаа унтаж, хонио алдсаны зэмлэлд нойтон бургаасны эс хугарах уян баттай тэмцэлдэж өдөр турш уйлсны минь чи одоо магад мэдэх биз ээ» гэж инээн хэлнэ. Энэ мэтээр залуу хоёр сурагч өөрсдийн түүх байдлуудыг нэгд нэггүй ярилцахад өглөө шинэхэн мандаж байгаа нарны дор цэцгийн өнгө гялтганаж залуу зуны байдалд чимэг болно. Өнчин ганц хөгшин хайлс мод Самбуугийн урьд үеийн түүхийг санагдуулж, түмэн түмэн шүлгийн үгийг усан адил ундруулна. Идэрхэн хоёр сурагчийн өнгөрсөн үеийн түүхт явдал нь маш сонирхолтой ба сургаалтай бөгөөд ярих нь алгуур аажимхан. Бодвол дөлгөөн номхон голын ус сэржигнэн урсахтай адилтгалтай.

	Самбуу«Болд оо, Чи намар болоход ямар сургуульд явах вэ?» Болд «би ямар нэгэн сургуульд явах санаатай, чи яах вэ?» Самбуу «Чамайг явбал би чамаас хоцрохгүй» Болд «Тэгвэл маш сайн, хамт явъя». Залуу хоёр сурагчийн өнгөрсөн одоогийн түүх байдал нь өгүүлэгдэн дуусах цаггүй, харин ямар нэгэн зовлонт байдал эцэслэн өнгөрсөн мэт баясгалангийн туяа идэрхэн царайнуудад тодрон гэрэлтэж, хол ойр хаа явсан газар, чи намайг бүү март би чамайг мартахгүй гэж олон жилийн турш найртай эвтэй ижилдэн дассанаа улам улам бататгана.

	 

	
11. Юутай удаан жил вэ

	Жил бүрийн намар цаг дэгдэн хийсдэг хазаар өвс, холын аянд аялан зорьдог буурал навч, бургасан шугуйг чимэглэн гоёдог хөгшин хамхуул тэр бүгдийн үр үндэс одоо үргэлжлэн бас хийснэ. Жилийн жилд намрын салхи сэнгэнэн үлээх нь байгалийн ёс ажээ. Гурван сарын хугацаанд эс золгогдсон хуучин танил Шархөвийн дэнжид дахин амар мэндийг хүргэх цаг болжээ.

	Хурдан тэрэгний дээр өнөө Болд Самбуу хоёр сонирхолтой яриаг дэлгэх бөгөөд ярих зүйл нь одоо бас дуусаагүй, дуусах ч болоогүй. Олон онд ижил дасал болсон Улаанбаатар хотод баярт уулзалтыг хүргэж, сүрлэг сайхан байшиндаа хүндэт зочид буув.

	Энэ өдрөөс хойш онц удсангүй Болд охины бие гадаадын сургуульд явахаар болж шийдвэрлээд мордох цагт Самбуу үдэж мордуулав. Хамгийн сүүлчийн салалтад захисан үг олонгүй, зөвхөн «За сайн яваарай баяртай» гэж баруун гарыг нь бүх чадлаар атгажээ. Самбуугийн хүчит атгалтад Болд охины тунгалаг царай улайж хариуд юу ч өгүүлсэнгүй, сэтгэл булаам урсгал зөөлөн нүдээ уяралтайгаар ширтсээр гудамжны булан эргэж далд оров. Улаан-Үдийг чиглэх урт ариун зам дээр цагаан тоос бужигнан дэгдэхийг үзээд Болд охин магад тэнд яваа гэж илэрхий санагдавч түүний инээмсэглэх урьхан хонгор царай огт үзэгдсэнгүй, уул өндөр, газар холын харгаагаар Самбуугийн нүд зурайн хоцрох замд хөсөр унажээ. Энэхэн хэдэн мөчийн дотор Самбуугийн сэтгэл ганцхан Болдын хойноос одож санан дурсахад Болд охин чухам юу санаж юу бодож явсан нь залуу хоёр сурагчийн сайн сэтгэлийн бат найрамдлаас тодорхой мэдэгдэх ёстой болов уу. Ийнхүү Болдын явснаас хойш Самбуугийн сэтгэл нэгэн үе ихэд хөдлөн оровч гаравч суувч явавч түүний сэтгэлд зохист байдал ер тохиолдсонгүй билээ. Гүн уйтгарт салалтын тэр нэгэн өдрөөс хойш нэгэн жилийн гурван зуун жаран хоногийн дараа бие биеийг асран тэтгэгч хоёр нөхдийн амар мэндийн харилцааны захидлуудыг сонирхон үзвэл маш олон тоонд хүрчээ. Түүний дотроос саяхны нэгэн захидлын үг нь:

	 

	«Манай энэ хотын сайхан давхарлаг байшингуудын цонх өдөр ирэх тутам улам улам өнгөтэйгөөр наранд туяарна. Цөм хөвийн мэнд сайхан бөгөөд сар жил улиран өнгөрөх тутам шинэ байдал ургаж төрнө. Хайлст гүвээний хөгшин хайлс одоо хүртэл сууриндаа бий бөгөөд олон намар өнгөрч, олон дахин ногоо хагдарч, олон он улирч, олон дахин хөгшин хамхуул өвс хийснэ. Гагцхүү уул өндөр, газар уудам тул чиний урьхан хонгор царай надад эс үзэгдэнэ. Чи бид хоёрын төрсөн орон, өссөн нутаг Бургаст голын бургасан шугуй хэвээр эрвэн сэрвэн найгах бөгөөд бидний аав ээж, ах дүү, ураг садан цөм мэнд, эрүүл саруул байна. Тэдний дотроос миний бие Улаанбаатар хотод энэ хоёр жилийн турш сууж гурван жилийн эцсийг хүсэн хүссээр, одоо хүрч одоо бас ирэх хаврыг хүсэн хүлээж байна.

	Энэ юутай удаан жил бэ! Манай Бургаст голд ганганан гунганан нисэгч халуун орны ангир шувууд намрын хүчит салхинд огторгуйд дэгдээд булбарай нялх байсан зулзагаа хүмүүжүүлэн, хонь хариулсан чи бид хоёрын дээгүүр холын аянд зорьдог сон биш үү. Тэр өдөр хоёрхон явсан залуу ангир одоо зулзагын хамт дөрөв болоод жиргэж байна. Үүнийг чи мэднэ биз ээ. Манай Хайлст гүвээн дээр өндөглөдөг хоёр тогоруу одоо насан зөнөг болжээ. Харин түүний үр өндөг нь одоо хоёр болоод хоёроос дөрөв болохоор цагийг хүлээж байна. Асран хүмүүжүүлэгч сайн нөхөр Болд оо! Ирэх хаврыг хүлээхэд нүдний нулимс хацар дээр, эргэж уулзахыг санахад баярын тэмдэг магнайд.

	Ёслогч Самбуу гэжээ.

	 

	
12. Энэ хэн бэ?

	Эрдэнэ мэт эрдмийг сурахаар алс газар одсон Болд охиноос захиа ирэх нь маш цөөхөн, ялангуяа сүүлийн нэгэн жилд ганцхан ч захидал ирсэнгүй тул Самбуугийн хурц сонор нүдийг харанхуй манан сүүдэрлэнэ. Болдыг санаж уйтгарлах өчүүхэн зуур ч атугай улиран өнгөрдөг цаг минут урагшаа хөдлөн давшиж байх тул гэнэт мэдвэл Самбуугийн хүсдэг гурван жилийн эцсийн хаврын шар наран толгой дээрээс урьхнаар халаав. Энэ жил Самбуугийн нас хорь, оролдсон ажилдаа зүтгэлтэй гэж дээд газар сайшаагдан тэмдэглэгдсэн тул маш баяртай байвч, сайн нөхөр Болд ирэхгүй тул, гүн уйтгартай ажээ. Сүүлийн нэгэн жилд Болдоос чимээ огтгүй болж тасарсан тул Самбуугийн сэтгэл зовуурьтай, ямагт уяралтайгаар гэнгэнэн дуулахад дэргэдэх хүн гайхан эргэлзэлтэй боловч чухам ямар учиртай болохыг Самбуу Болд хоёроос өөр хэн ч үл мэдэх тул нарийн учрыг хэн хүн яаж хэрхэн олж тийм амархан эргэлзэх билээ. Нэгэн өдөр зах дээгүүр явж байхад нь шинэхэн зарлал бичиг хананд хадаатай байв. Дэргэд нь очиж үзвэл тэр орой Төв театрт гарах шийн зарлал байжээ. Удалгүй наран шингэж, оройн бүрий болоход гэрээс гарч Төв театрын үүдэнд хүрэв. Тэнд ший үзэхээр цугласан хүмүүс нэн олон боловч, Болд охины сураг чимээ огтгүй гэж эрс санах тул Самбуугийн сэтгэлд тогтсон хурын үүл яахин замхарч баясгалант цэлмэг болох ажээ.

	Хаалга алхмагц зүүн зүг эргэж билет авалд цаашаа орж зохистой нэгэн суудалд суув. Гарах шийн байдал нэгэн үед инээдэмтэй, нэгэн үе уйтгартай магад Самбуугийн бага насны явдлыг илт санагдуулна. Ший сонирхон үзэгчдийн дотор Самбуутай адил бат хатуужил бүхий сэтгэлтэй бөгөөд уйтгарт байдалтай нөхөрлөсөн хүн хэчнээн бийг яаж тааварлана. Таван настай нялх хүүхдээс эхлэн тавин насны өвгөн буурал хүртэл маш олон хүн цугларчээ. Хэдийгээр өдий чинээ олон хүн хуралдсан байвч, чимээ аниргүй дөм шударга хичээнгүй, гагцхүү Самбуугийн урсгал зөөлөн нүд урагш хойшоо алгуурхан эргэлдэнэ.

	Шөнийн 11 цаг болж, ший тарахын хамт гадагш гарч, их хаалганаас баруун зүг харанхуй сүүдрийн дундуур түргэн түргэн алхлан одов. Цаашлан Төв театрын их хашааны булан өнгөрөхийн хамт зөөлөн салхи сэв сэв өмнөөс сэмхэн илээд, огторгуйн олон одон мичид дээрээс мишээн ширтэнэ. Цаадах хашааны өнцөг хүрэхийн үеэр гэнэт ар талаас нь «Самбуу аа, чи намайг?» гэх нэгэн бүдэг бөгөөд нарийхан сул дуу чичирхийлэн сонсогдсонд Самбуугийн зүрх түгшин цохилж, хэний дуу билээ гэж яаран эргэх зуур «Төр минь Болд биш үү» гэж далдаас нэгэн хүн шивнэх мэт салхи шуугина.

